Vendim nr. 106 datë 31.05.2016


Kolegji i Gjyqtarëve të Gjykatës Kushtetuese të Republikës së Shqipërisë, i përbërë nga:

Vladimir Kristo,
Anëtar    i   Gjykatës Kushtetuese

Vitore Tusha,

Anëtare  e 
 “
     “



Besnik Imeraj,

Anëtar    i 
 “
     “


në datën 31.05.2016, mori në shqyrtim paraprak kërkesën me nr.106 Akti, që i përket:

KËRKUESE: 

MELEQE METHASANI
OBJEKTI: 
Rishikimi i ligjit nr.7703, datë 11.05.1993 “Për sigurimet shoqërore”, i ndryshuar. 
BAZA LIGJORE: 
Nenet 15/1, 23/1, 49/1, 59/1, 131/f dhe 134/g të Kushtetutës së Republikës së Shqipërisë.


Kolegji i Gjykatës Kushtetuese (Kolegji), pasi shqyrtoi kërkesën, dokumentet shoqëruese dhe diskutoi çështjen në tërësi,

V Ë R E N:

I

1. Kërkuesja Meleqe Methasani, pasi ka dalë në pension në vitin 2015, ka plotësuar dokumentet për marrjen e pensionit të pleqërisë. Pretendimet e saj për pensionin, i cili duhej llogaritur si subjekt nënë me shumë fëmijë, nuk janë marrë parasysh nga Drejtoria Rajonale e Sigurimeve Kavajë. Duke mos qenë dakord me mënyrën e llogaritjes së pensionit të saj, ajo i është drejtuar Gjykatës Kushtetuese për rishikimin e ligjit nr.7703 datë 11.05.1993 “Për sigurimet shoqërore”, i ndryshuar.
II
2. Kërkuesja Meleqe Methasani i është drejtuar Gjykatës Kushtetuese, duke pretenduar për rishikimin e ligjit nr.7703 datë 11.05.1993 i ndryshuar, pasi ai është në kundërshtim me parimet dhe të drejtat e njohura kushtetuese.
III

Vlerësimi i Gjykatës

A. Për legjitimin e kërkueses

3. Kolegji vëren se në përputhje me nenin 31 të ligjit nr. 8577, datë 10.02.2000 “Për organizimin dhe funksionimin e Gjykatës Kushtetuese” duhet të përmbushen dy kushte për të vendosur kalimin e çështjes në seancë plenare, përkatësisht legjitimimi i subjektit që ka paraqitur kërkesën dhe juridiksioni i Gjykatës Kushtetuese për çështjen që pretendohet para saj.

4. Në përputhje me nenin 131/f të Kushtetutës, individi ka të drejtë të paraqesë kërkesë në Gjykatën Kushtetuese vetëm për sa i përket së drejtës kushtetuese për një proces të rregullt ligjor. Pavarësisht nga mënyra e zgjeruar e formulimit të nenit 134/2 të Kushtetutës, Gjykata Kushtetuese ka qenë e orientuar në të gjithë jurisprudencën e saj për ta interpretuar Kushtetutën në mënyrë integrale dhe si një e tërë, duke identifikuar ankimin kushtetues vetëm me të drejtën për një proces të rregullt ligjor. Këtij qëndrimi të jurisprudencës kushtetuese i është referuar dhe ligjvënësi, që, në dallim nga subjektet e tjera, nuk ia ka njohur individit të drejtën për të kërkuar shqyrtimin e antikushtetutshmërisë së ligjit e të akteve të tjera normative.  Referuar neneve 49, 52 dhe 71 të ligjit “Për organizimin dhe funksionimin e Gjykatës Kushtetuese”, individi nuk hyn në rrethin e subjekteve të cilat kanë të drejtë të kërkojnë shqyrtimin e antikushtetutshmërisë së akteve normative.

5. Në kuptim të sa më sipër, në çështjen konkrete rezulton se kërkuesja pretendon shfuqizimin e një ligji me fuqi detyruese të përgjithshme (karakter normativ), për rrjedhojë Kolegji çmon se kërkuesja nuk legjitimohet ratione personae për të vënë në lëvizje Gjykatën Kushtetuese. 

6. Në konkluzion, Kolegji vlerëson se kërkesa nuk përmbush kushtet paraprake për të kaluar në seancë plenare, si rrjedhojë e mungesës së legjitimitetit të subjektit kërkues.
PËR KËTO ARSYE,


Kolegji i Gjykatës Kushtetuese të Republikës së Shqipërisë, në bazë të nenit 31 të ligjit nr. 8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”,

V E N D O S I:

Moskalimin e çështjes për shqyrtim në seancë plenare.

